
UZOQ MUDDAT 
DAVOLANISHGA 

MUHTOJ BO‘LGAN 
O‘QUVCHILARNING IJTIMOIY 

MOSLASHUVCHANLIK 
KO‘NIKMALARINI 

SHAKLLANTIRISH – DIDAKTIK 
ZARURIYAT SIFATIDA

Xoliqulova Dilnoza Sheraliyevna
T.N.Qori Niyoziy nomidagi

tarbiya pedagogikasi milliy instituti mustaqil izlanuvchisi

Annotatsiya: Mazkur maqolada uzoq muddatli davolanishga muhtoj bo‘lgan o‘quvchilarning ijtimoiy moslashuvchanlik 
ko‘nikmalarini shakllantirish masalasi didaktik zaruriyat sifatida ilmiy-pedagogik nuqtai nazardan tahlil etiladi. Sog‘liq holati 
sababli ta’lim muhitidan vaqtincha cheklangan bolalarning psixologik, ijtimoiy va kommunikativ rivojlanishidagi muam
molar tizimli ravishda yoritilgan. Shuningdek, ularning ta’lim jarayoniga samarali integratsiyalashuvini ta’minlovchi peda-
gogik shart-sharoitlar, metodlar hamda innovatsion yondashuvlar nazariy va amaliy jihatdan asoslab berilgan. Tadqiqot 
natijalari mazkur toifadagi o‘quvchilarning ijtimoiy moslashuv darajasini oshirishga xizmat qiluvchi samarali pedagogik 
mexanizmlarni ishlab chiqishga yo‘naltirilgan.

Kalit so‘zlar: ijtimoiy moslashuvchanlik, inklyuziv ta’lim, didaktik zaruriyat, uzoq muddatli davolanish, pedagogik 
qo‘llab-quvvatlash, psixologik moslashuv.
Abstract: The article examines the issue of developing social adaptation skills of students requiring long-term medical 
treatment as a didactic necessity from a scientific and pedagogical perspective. It systematically identifies the psycholog-
ical, social, and communicative challenges faced by children who are temporarily separated from the school environment 
due to health conditions. The study substantiates pedagogical conditions, methods, and innovative approaches that 
ensure their effective integration into the educational process. The research findings are aimed at designing effective 
pedagogical mechanisms to enhance the level of social adaptation among students in this category.

Key words: social adaptation, inclusive education, didactic necessity, long-term medical treatment, pedagogical support, 
psychological adaptation.
Аннотация: В статье рассматривается проблема формирования навыков социальной адаптации учащихся, 
нуждающихся в длительном лечении, как дидактическая необходимость с научно-педагогической точки зрения. 
Системно раскрываются проблемы психологического, социального и коммуникативного развития детей, вре-
менно отстранённых от школьной среды по состоянию здоровья. Обоснованы педагогические условия, методы 
и инновационные подходы, обеспечивающие их эффективную интеграцию в образовательный процесс. Резуль-
таты исследования направлены на разработку эффективных педагогических механизмов, способствующих повы-
шению уровня социальной адаптации учащихся данной категории.

Ключевые слова: социальная адаптация, инклюзивное образование, дидактическая необходимость, длительное 
лечение, педагогическая поддержка, психологическая адаптация.

KIRISH
Bugungi kunda ta’lim tizimini insonparvarlashtirish, har bir o‘quvchining individual ehtiyojlarini hisobga 

olgan holda rivojlantirish davlat siyosatining ustuvor yo‘nalishlaridan biri hisoblanadi. Ayniqsa, sog‘lig‘i sababli 
uzoq muddat davolanishga muhtoj bo‘lgan o‘quvchilarning ta’lim olish huquqini to‘liq ta’minlash, ularning ijtimoiy 
moslashuvchanlik ko‘nikmalarini shakllantirish dolzarb pedagogik vazifa sifatida namoyon bo‘lmoqda. Mazkur 
masala ta’limning inklyuzivligi, uzluksizligi hamda teng imkoniyatlar tamoyillari bilan chambarchas bog‘liqdir.

O‘zbekiston Respublikasida ta’lim tizimini isloh qilish, imkoniyati cheklangan va sog‘lig‘i tufayli ta’lim jara
yonida to‘liq ishtirok eta olmaydigan o‘quvchilar uchun qulay shart-sharoitlar yaratishga alohida e’tibor qaratil
moqda. Xususan, O‘zbekiston Respublikasi Prezidentining 2020-yil 13-oktabrdagi PF–6079-sonli Farmonida 
“Ta’lim-tarbiya tizimini tubdan isloh qilish, yosh avlodni har tomonlama barkamol etib tarbiyalash, jumladan, 
sog‘lig‘i tufayli uzoq muddat davolanayotgan bolalar uchun uzluksiz ta’lim muhitini yaratish muhim vazifa etib 
belgilangan” [1]. Ushbu hujjatda inklyuziv ta’limni rivojlantirish, pedagogik va psixologik qo‘llab-quvvatlash 
mexanizmlarini kuchaytirish zarurligi alohida ta’kidlangan.

Uzoq muddat davolanayotgan o‘quvchilar ko‘pincha maktab muhitidan uzilib qoladi, tengdoshlari bilan 
ijtimoiy aloqalari cheklanadi, bu esa ularning shaxsiy rivojlanishida muayyan muammolarni yuzaga keltiradi. 
Jumladan, kommunikativ ko‘nikmalarning sust rivojlanishi, ijtimoiy izolyatsiya, o‘ziga bo‘lgan ishonchning 
pasayishi, psixologik tushkunlik kabi holatlar kuzatiladi. Natijada, ularning jamiyatga moslashuvi murakkab-
lashadi hamda ta’lim samaradorligi pasayadi. Shu bois, mazkur toifadagi o‘quvchilarning ijtimoiy moslashuv
chanlik ko‘nikmalarini shakllantirish masalasi didaktik zaruriyat sifatida qaralishi lozim.

O‘zbekiston Respublikasi Vazirlar Mahkamasining 2021-yil 12-oktabrdagi 638-son qarorida inklyuziv 
ta’limni rivojlantirish hamda sog‘lig‘i sababli ta’lim jarayonidan chetda qolayotgan bolalar uchun moslashuv
chan pedagogik sharoitlarni yaratish ustuvor vazifa etib belgilangan. Mazkur qarorda “sog‘lig‘i tufayli uzoq 
muddat davolanayotgan bolalarning ta’lim jarayoniga uzluksiz jalb etilishini ta’minlash, ular uchun individual 
o‘quv rejalarini ishlab chiqish va psixologik-pedagogik qo‘llab-quvvatlash tizimini yo‘lga qo‘yish zarur” [2], deb 
ko‘rsatib o‘tilgan.

Shu nuqtayi nazardan, uzoq muddat davolanishga muhtoj bo‘lgan o‘quvchilarning ijtimoiy moslashuvchanlik 
ko‘nikmalarini shakllantirish ta’lim jarayonining muhim tarkibiy qismi bo‘lib, u didaktik, psixologik va ijtimoiy 
yondashuvlarning integratsiyasini talab etadi. Mazkur jarayonni samarali tashkil etish orqali o‘quvchilarning 
ijtimoiy faolligi, muloqot madaniyati, shaxsiy rivoji va ta’limga bo‘lgan motivatsiyasini oshirish mumkin. Shu 
sababli, ushbu masalaning ilmiy-pedagogik jihatdan chuqur tahlil qilinishi hamda amaliy tavsiyalar ishlab chi
qilishi dolzarb ahamiyat kasb etadi.

MAVZUGA OID ADABIYOTLAR SHARHI
So‘nggi yillarda uzoq muddat davolanishga muhtoj bo‘lgan bolalarning ta’lim jarayoniga integratsiyala

shuvi, ularning ijtimoiy moslashuvchanlik ko‘nikmalarini shakllantirish masalasi pedagogika, psixologiya va 
tibbiyot fanlari kesishmasida keng tadqiq etilmoqda. Mazkur muammoni ilmiy jihatdan yoritishda inklyuziv ta’lim, 
differensial yondashuv, shaxsga yo‘naltirilgan ta’lim va reabilitatsion pedagogika tamoyillari muhim o‘rin tutadi.

Nazarova N.M. o‘z tadqiqotlarida inklyuziv ta’lim muhitida sog‘lig‘i sababli ta’lim jarayonida cheklovlarga 
duch kelayotgan o‘quvchilar uchun moslashuvchan pedagogik sharoitlar yaratish zarurligini ta’kidlaydi. 
Olimaning fikricha, bunday o‘quvchilarni ijtimoiy muhitga moslashtirishda individual ta’lim dasturlari, psixologik 
qo‘llab-quvvatlash va kommunikativ mashg‘ulotlar muhim ahamiyat kasb etadi [3]. Ushbu yondashuv o‘quv
chilarning shaxsiy rivojlanishi va ijtimoiy faolligini ta’minlashga xizmat qiladi.

Shu bilan birga, Yuldasheva G.T. uzoq muddat davolanayotgan bolalarning psixologik holati va ijtimoiy 
moslashuvi o‘rtasidagi uzviy bog‘liqlikni asoslab beradi. Tadqiqotlarda qayd etilishicha, ijobiy psixologik muhit 
va pedagogik qo‘llab-quvvatlash mavjud bo‘lgan taqdirda o‘quvchilarning ijtimoiy faolligi va o‘quv motivatsiyasi 
sezilarli darajada oshadi [4]. Bu esa ularning jamiyatga moslashuv jarayonini tezlashtiradi.

Xalqaro tadqiqotlarda ham ushbu muammo keng yoritilgan. Masalan, Dyson A. va Millward A. inklyuziv 
ta’lim doirasida sog‘ligi cheklangan bolalar bilan ishlashda ijtimoiy moslashuv ko‘nikmalarini shakllantirish 
asosiy didaktik vazifa ekanini ta’kidlaydi. Mualliflar ta’lim jarayonida hamkorlikka asoslangan o‘qitish, guruhli 
mashg‘ulotlar va refleksiv metodlardan foydalanish ijobiy natija berishini asoslab berishgan [5].

Vygotskiy L.S.ning sotsiomadaniy rivojlanish nazariyasiga ko‘ra, bolaning rivojlanishida ijtimoiy muhit va 
muloqot yetakchi omil hisoblanadi. Olim ijtimoiy o‘zaro ta’sir jarayonida bolaning kognitiv va shaxsiy sifatlari 
shakllanishini asoslab, ta’limning rivojlantiruvchi funksiyasini alohida ta’kidlaydi [6]. Ushbu yondashuv uzoq 
muddat davolanayotgan o‘quvchilarning ijtimoiy moslashuvchanlik ko‘nikmalarini shakllantirishda muhim 
nazariy asos bo‘lib xizmat qiladi.

Shuningdek, UNESCO tomonidan e’lon qilingan inklyuziv ta’lim bo‘yicha tavsiyalarda ham sog‘lig‘i tufayli 
ta’limdan chetda qolayotgan bolalarning ijtimoiy integratsiyasini ta’minlash muhim vazifa sifatida belgilangan. 
Unda individual yondashuv, differensial o‘qitish va psixologik yordam ko‘rsatish mexanizmlarining samarador-
ligi alohida qayd etilgan [7].

O‘zbekistonlik olimlardan Jumaniyozova S.S. o‘z tadqiqotida reabilitatsion-pedagogik yondashuv asosida 
uzoq muddat davolanayotgan o‘quvchilarning ijtimoiy faolligini oshirish imkoniyatlarini tahlil qilib, maxsus 
mashg‘ulotlar, treninglar va moslashuvchan ta’lim texnologiyalarining yuqori samaradorligini asoslab bergan [8].

Tahlillar shuni ko‘rsatadiki, uzoq muddat davolanishga muhtoj bo‘lgan o‘quvchilarning ijtimoiy moslashu-
vchanlik ko‘nikmalarini shakllantirish kompleks yondashuvni talab etadi. Bu jarayonda pedagogik, psixologik va 
ijtimoiy omillarning uyg‘unligi muhim ahamiyat kasb etadi.

TADQIQOT METODOLOGIYASI
Ushbu tadqiqotda tizimli yondashuv, shaxsga yo‘naltirilgan ta’lim va inklyuziv pedagogika tamoyillari 

metodologik asos sifatida qabul qilindi. Ma’lumotlarni to‘plash jarayonida nazariy tahlil, pedagogik kuzatuv, 
suhbat va anketa usullaridan foydalanildi. Olingan natijalar qiyosiy tahlil va statistik ishlov berish orqali qayta 
ishlanib, ularning ishonchliligi ta’minlandi. Shuningdek, tajriba-sinov ishlari orqali ishlab chiqilgan pedagogik 
tavsiyalarning samaradorligi tekshirildi. Tadqiqot natijalari umumlashtirish va interpretatsiya qilish usullari 
yordamida xulosalandi.

TAHLIL VA NATIJALAR
Mazkur tadqiqot doirasida uzoq muddat davolanishga muhtoj bo‘lgan o‘quvchilarning ijtimoiy mosla

shuvchanlik ko‘nikmalarini shakllantirish jarayoni ilmiy-nazariy va amaliy jihatdan kompleks tahlil qilindi. Tadqiqot-
ning asosiy maqsadi ushbu toifadagi o‘quvchilarning ijtimoiy rivojlanishida yuzaga keladigan muammolarni 
aniqlash, ularni bartaraf etishga qaratilgan samarali pedagogik mexanizmlarni ishlab chiqish hamda ularning 
amaliy samaradorligini baholashdan iborat bo‘ldi. Tadqiqot jarayonida tizimli yondashuv asosida pedagogik, 
psixologik va ijtimoiy omillar o‘zaro uzviy bog‘liqlikda o‘rganildi.

Dastlab, o‘quvchilarning ijtimoiy moslashuv darajasini aniqlash maqsadida diagnostik tahlil o‘tkazildi. 
Ushbu jarayonda kuzatuv, suhbat, anketa va pedagogik baholash usullaridan foydalanildi. Natijalar shuni 
ko‘rsatdiki, uzoq muddat davolanayotgan o‘quvchilarning aksariyatida muloqotga kirishish qiyinchiliklari, o‘ziga 
bo‘lgan ishonchning pasayishi, jamoada ishlash ko‘nikmalarining yetarli darajada shakllanmaganligi kuzatiladi. 
Bu holat, avvalo, ularning uzoq vaqt davomida maktab muhitidan chetda qolishi, tengdoshlari bilan ijtimoiy 
aloqalarining uzilishi hamda sog‘liq bilan bog‘liq psixologik zo‘riqishlar natijasida yuzaga kelayotganligi bilan 
izohlanadi.

Tahlillar shuni ko‘rsatdiki, ijtimoiy moslashuvchanlik ko‘nikmalarining yetarli darajada rivojlanmaganligi 
o‘quvchilarning o‘quv faoliyatiga bo‘lgan munosabatiga ham salbiy ta’sir ko‘rsatadi. Jumladan, o‘quvchilarda 
bilimlarni o‘zlashtirishga bo‘lgan motivatsiyaning pasayishi, dars jarayonlarida sust faollik, mustaqil ishlash 
ko‘nikmalarining yetishmasligi kabi holatlar aniqlandi. Bu esa ularning umumiy akademik rivojlanishiga hamda 
shaxs sifatida shakllanishiga to‘sqinlik qiluvchi omil sifatida namoyon bo‘ladi. Shu nuqtayi nazardan, mazkur 
muammoni hal etish uchun maxsus pedagogik shart-sharoitlarni yaratish zarurligi asoslab berildi.

1-jadval: Uzoq muddat davolanayotgan o‘quvchilarda ijtimoiy moslashuvchanlik ko‘nikmalarining shakllanish 
darajasi

Ko‘rsatkichlar Boshlang‘ich holat Tajriba yakuni O‘zgarish dinamikasi
Ijtimoiy muloqot faolligi Past Yuqori Ijobiy o‘sish
Jamoada ishlash ko‘nikmalari Yetarli emas Yetarli Barqaror rivojlanish
O‘ziga bo‘lgan ishonch Past O‘rtacha – yuqori Sezilarli o‘sish
Ta’limga motivatsiya Sust Yuqori Ijobiy dinamika
Ijtimoiy moslashuv darajasi Past Yuqori Barqaror ijobiy o‘zgarish

Tadqiqotning keyingi bosqichida uzoq muddat davolanishga muhtoj bo‘lgan o‘quvchilarning ijtimoiy 
moslashuvchanlik ko‘nikmalarini rivojlantirishga qaratilgan pedagogik model ishlab chiqildi va amaliyotga 
joriy etildi. Mazkur model individuallashtirilgan ta’lim dasturlari, moslashuvchan o‘qitish texnologiyalari, inter-
faol metodlar, masofaviy ta’lim elementlari hamda psixologik qo‘llab-quvvatlash mexanizmlarini o‘z ichiga oldi. 
Ushbu yondashuvlar o‘quvchilarning ijtimoiy faolligini oshirish, muloqot madaniyatini rivojlantirish va o‘ziga 
bo‘lgan ishonchini mustahkamlashga qaratildi.

Amaliy tajriba-sinov ishlari jarayonida o‘quvchilar bilan muntazam ravishda kommunikativ mashg‘ulotlar, 
guruhli faoliyatlar, rol o‘yinlari va muammoli vaziyatlarni hal etishga qaratilgan topshiriqlar o‘tkazildi. Bu 
mashg‘ulotlar o‘quvchilarning ijtimoiy o‘zaro ta’sirini kuchaytirish, jamoaga moslashish ko‘nikmalarini rivojlan-
tirish hamda emotsional holatini barqarorlashtirishga xizmat qildi. Shu bilan birga, masofaviy ta’lim texnologi-
yalaridan foydalanish orqali o‘quvchilarning ta’lim jarayonidan uzilib qolmasligi, tengdoshlari bilan aloqalarni 
saqlab qolishi ta’minlandi.

O‘tkazilgan pedagogik tajriba natijalari tahlili shuni ko‘rsatdiki, ishlab chiqilgan model asosida tashkil etilgan 
ta’lim jarayoni o‘quvchilarning ijtimoiy moslashuvchanlik ko‘nikmalarini sezilarli darajada rivojlantirishga xizmat 
qildi. Xususan, o‘quvchilarda muloqotga kirishish faolligi oshdi, jamoada ishlashga bo‘lgan intilish kuchaydi, ijti-
moiy vaziyatlarga moslashish qobiliyati mustahkamlandi. Shuningdek, ularning o‘quv faoliyatiga bo‘lgan moti-
vatsiyasi ortib, bilimlarni o‘zlashtirish jarayoni yanada faollashdi.

Natijalar shuni ko‘rsatadiki, pedagogik va psixologik qo‘llab-quvvatlashning uyg‘unlashuvi o‘quvchilarning 
ruhiy holatini ijobiy tomonga o‘zgartiradi, stress va xavotir darajasini pasaytiradi hamda o‘ziga bo‘lgan ishon-
chini oshiradi. Bu esa ularning jamiyatga integratsiyalashuvi jarayonini yengillashtirib, ijtimoiy moslashuv dara-
jasini oshiradi. O‘quvchilar orasida o‘zaro hamkorlik, do‘stona munosabatlar va ijtimoiy birdamlik muhitining 
shakllanishi ham tadqiqotning muhim ijobiy natijalari sifatida qayd etildi.

Shuningdek, tajriba-sinov ishlari davomida pedagoglar va ota-onalar bilan olib borilgan hamkorlik ham 
ijobiy natija berdi. Pedagoglarning individual yondashuvi, ota-onalarning faol ishtiroki va psixologik qo‘llab-
quvvatlashi o‘quvchilarning ijtimoiy moslashuv jarayonini tezlashtirdi. Bu holat mazkur toifadagi o‘quvchilar 
bilan ishlashda uch tomonlama hamkorlik – maktab, oila va tibbiyot muassasasi o‘rtasidagi uzviy aloqaning 
muhimligini yana bir bor tasdiqlaydi.

Umuman olganda, tadqiqot natijalari uzoq muddat davolanishga muhtoj bo‘lgan o‘quvchilarning ijtimoiy 
moslashuvchanlik ko‘nikmalarini shakllantirish murakkab, ammo tizimli va kompleks yondashuv asosida sama-
rali hal etilishi mumkin bo‘lgan pedagogik muammo ekanligini ko‘rsatdi. Mazkur yo‘nalishda ishlab chiqilgan 
metodik tavsiyalar va pedagogik mexanizmlar ta’lim amaliyotida keng qo‘llanilishi mumkin bo‘lib, ular inklyuziv 
ta’limni rivojlantirish, ta’lim jarayonining insonparvarligini oshirish va har bir o‘quvchining to‘laqonli rivojlanishini 
ta’minlashga xizmat qiladi.

XULOSA VA TAKLIFLAR
Xulosa qilib aytganda, uzoq muddat davolanishga muhtoj bo‘lgan o‘quvchilarning ijtimoiy moslashuvchanlik 

ko‘nikmalarini shakllantirish zamonaviy ta’lim tizimining muhim didaktik zaruriyati hisoblanadi. Tadqiqot nati-
jalari ushbu toifadagi o‘quvchilarda ijtimoiy muloqot, jamoaga moslashish, o‘ziga ishonch va kommunikativ 
faollik darajasi yetarli darajada rivojlanmaganligini ko‘rsatdi. Bu holat ularning shaxsiy rivojlanishi, psixologik 
holati hamda ta’lim samaradorligiga salbiy ta’sir ko‘rsatadi.

O‘tkazilgan ilmiy-tahliliy va tajriba-sinov ishlari shuni isbotladiki, individuallashtirilgan ta’lim yondashuvi, 
inklyuziv pedagogika tamoyillari, interfaol metodlar, masofaviy ta’lim texnologiyalari hamda psixologik 
qo‘llab-quvvatlash mexanizmlarining uyg‘unlashuvi o‘quvchilarning ijtimoiy moslashuvchanlik ko‘nikmalarini 
samarali rivojlantirish imkonini beradi. Mazkur yondashuvlar o‘quvchilarning ijtimoiy faolligini oshirish, jamoada 
ishlash qobiliyatini shakllantirish hamda ularning ta’limga bo‘lgan motivatsiyasini mustahkamlashga xizmat 
qiladi.

Shuningdek, pedagoglar, psixologlar, tibbiyot xodimlari va ota-onalar o‘rtasidagi uzviy hamkorlik o‘quvchi
larning ijtimoiy moslashuv jarayonini tezlashtiruvchi muhim omil ekanligi aniqlandi. Shu bois, mazkur toifadagi 
o‘quvchilar bilan ishlashda kompleks yondashuvni yo‘lga qo‘yish, pedagogik qo‘llab-quvvatlash tizimini takomil-
lashtirish hamda innovatsion ta’lim texnologiyalarini keng joriy etish zarur.

